
 12 August 2006  
Bismillahir Rahmanir Rahim

Assalamualaikum warahmatullahi wabarakatuh dan salam sejahtera

Marilah kita memanjatkan rasa kesyukuran kepada Allah Subhanahuwata’ala kerana dengan izin dan rahmatNya kita dapat bersama-sama berada di Dewan Tunku Canselor yang penuh sejarah ini untuk meraikan kejayaan para graduan dalam Istiadat Konvokesyen pada petang ini.

Majlis petang ini merupakan Bahagian Kelapan dari sepuluh bahagian yang telah bermula pada 8 Ogos 2006 dan akan berakhir pada 13 Ogos 2006. Untuk Bahagian ini, seramai 801 orang graduan akan menerima ijazah Sarjana Muda masing-masing dalam bidang Sains, Ekonomi dan Pentadbiran dan Undang-Undang. Mereka adalah merupakan sebahagian dari jumlah keseluruhan graduan tahun ini, iaitu seramai 6,993 orang. Sehubungan itu, saya mengambil kesempatan ini untuk mengucapkan tahniah kepada para graduan sekalian yang telah berjaya menamatkan pengajian masing-masing.
Saya juga ingin mengambil kesempatan ini untuk mengucapkan tahniah kepada ibubapa dan sanak saudara para graduan yang hadir pada hari ini sebagai tetamu Universiti Malaya. Sesungguhnya segala pengorbanan yang tuan-tuan dan puan-puan lakukan amat tidak ternilai harganya. Berkat pengorbanan, kesabaran dan bantuan tuan-tuan dan puan-puan terhadap anak masing-masing telah membolehkan mereka menamatkan pengajian di sini dengan jayanya. Sebagai ibubapa, saya percaya saat-saat bahagia sebegini tentulah akan menjadi kenangan abadi selama-lamanya.

Tuan-tuan dan Puan-puan para hadirin sekalian,

Pada tahun 2002, Universiti Malaya menempa sejarah apabila berjaya mendapat Persijilan MS ISO 9001: 2000. Ini memberikan pengiktirafan bahawa Universiti Malaya telah mengamalkan sistem pengurusan kualiti mengikut standard antarabangsa. Pada tahun ini, Universiti Malaya telah diberikan Pensijilan Semula untuk tempoh tiga tahun lagi. Seterusnya, atas dasar bahawa Universiti Malaya adalah IPTA yang pertama mendapat Pensijilan MS ISO 9001: 2000 bagi keseluruhan proses teras universiti, Universiti Malaya telah disenaraikan dalam The Malaysia Book of Records. Satu pengiktirafan tentang kualiti Universiti Malaya.

Para hadirin sekalian,

Pada 9 hingga 11 Ogos 2006, Expo Biotech Asia 2006 telah diadakan di Pusat Dagangan Dunia Putra, Kuala Lumpur. Sebanyak 15 negara telah mengambil bahagian dalam persidangan dan expo tersebut di mana lebih 70 buah syarikat dari dalam dan luar negara telah mengambil bahagian. Antara negara-negara tersebut ialah Australia, India, Singapura, Bangladesh, Korea dan Malaysia. Saya sungguh berbesar hati memaklumkan yang Universiti Malaya telah memenangi 4 pingat emas, 4 perak dan 3 gangsa serta 1 hadiah istimewa “most informative booth”. Pencapaian ini meletakkan Universiti Malaya sebagai pemenang pingat emas paling banyak iaitu (4 pingat) dan juga pemenang pingat paling banyak iaitu (11 pingat).
Tuan-tuan dan Puan-Puan,

Satu perkembangan yang menarik dalam pendidikan tinggi ialah konsep mengklasifikasikan empat buah Universiti Awam sebagai Universiti Penyelidikan. Di bawah Rancangan Malaysia Kesembilan, Universiti Malaya telah dikenalpasti antara empat universiti penyelidikan di negara ini. Ini amat dialu-alukan kerana salah satu faktor untuk menjadi universiti bertaraf dunia adalah melalui penyelidikan. Untuk memantapkan lagi kedudukan Universiti Malaya sebagai Universiti Penyelidikan, bilangan pelajar ijazah mesti ditingkatkan. Di tahun ini, Universiti Malaya berjaya menghasilkan 112 orang graduan PhD dan 1,348 graduan sarjana. Adalah menjadi harapan Universiti Malaya untuk menambahkan lagi graduan pascasiswazah dari dalam dan luar negara. Tahun ini kita berjaya menghasilkan 214 graduan antarabangsa.

Pada Graduan sekalian,

Sebagaimana lazimnya, saudara-saudari lulusan ijazah pertama ini akan meninggalkan Universiti untuk memulakan hidup baru di luar kampus. Namun begitu, saya yakin tentu ada sebilangan daripada saudara-saudari telah pun memilih untuk meneruskan pengajian ke peringkat sarjana atau ke peringkat yang lebih tinggi. Bagi saudara-saudari yang akan meninggalkan terus Universiti ini, saya ucapkan selamat maju jaya dalam apa juga bidang yang diceburi nanti. Harapan saya, walau di mana juga saudara-saudari berada, diharap tidak dilupakan alma mater atau Universiti tempat saudara-saudari belajar selama ini. Ingatlah bahawa saudara-saudarilah yang mesti mempertahankan maruah dan kecemerlangan Universiti ini. Oleh itu, saudara-saudari perlu sentiasa berusaha gigih untuk menjaga atau menaikkan imejnya. Ini boleh saudara-saudari lakukan antara lainnya dengan mempamerkan kewibawaan diri semasa menjalankan tugas dalam apa juga sektor pekerjaan yang diceburi.
Kepada para graduan yang bercita-cita meneruskan pengajian ke peringkat lepas ijazah, saya menyeru saudara-saudari supaya penuhilah hasrat murni itu di sini. Universiti Malaya sebagai sebuah Universiti Perdana sentiasa memberi peluang dan ruang ke arah peningkatan ilmu bagi para siswazahnya. Universiti ini sentiasa bersedia memberi tempat kepada para graduan yang berminat meneruskan pengajian dan bersedia menjalankan penyelidikan untuk kemajuan ilmu dan kesejahteraan insan sejagat.

Saudara-saudari sekalian,

Lebih dari 50% di antara saudara-saudari telahpun bekerja. Namun, masih ramai lagi yang akan mencari pekerjaan ini untuk menyara hidup. Usaha mencari pekerjaan ini pula semakin hari semakin mencabar. Persaingan dalam pasaran kerja kini begitu sengit dan kita tentunya tidak lagi dapat mengasingkan diri daripada persaingan. Keperluan terhadap tenaga kerja yang cekap serta serba boleh sekaligus memerlukan seseorang itu memperlengkapkan diri dengan berbagai-bagai kemahiran dan kebolehan selain daripada kelulusan akademik.
Anggapkan yang pengijzahan ini adalah permulaan dalam hidup anda untuk sentiasa terus membangunkan diri. Jangan sekali-kali menyangka yang sebuah ijazah adalah pasport untuk kesenangan di masa depan. Saudara-Saudari perlu menilai diri sendiri dengan seikhlasnya untuk mengenalpasti apakah kelemahan yang ada pada diri sendiri. Mungkin ianya menguasai Bahasa Inggeris, atau mungkin penggunaan atau pemakaian komputer di dalam bidang kerja yang saudara-saudari pilih.

Para majikan masa kini bukan lagi memilih seseorang pekerja yang hanya mempunyai ijazah. Mereka mahukan pekerja yang pandai berkomunikasi secara lisan dan tulisan, yang boleh bekerja secara berkumpulan atau “team work” yang kreatif, yang menghormati dan menghayati “diversity” yang sentiasa mahu memperbaikkan ‘performance’ mereka, yang mempunyai wawasan dan yang berani menghadapi dan memulakan pembaharuan.

Keperluan ini semua adalah apa yang dipanggil “soft skills” yang boleh membantu para graduan dalam usaha mencari pekerjaan. Oleh itu, perkasakanlah diri dengan apa juga ilmu bantu yang boleh mendatangkan manfaat kepada diri masing-masing. Ini kerana ia secara langsung dapat meningkatkan kecemerlangan pengetahuan yang menjurus kepada pembentukan individu berkepimpinan yang akhirnya mampu memimpin dan mendidik anak bangsa.

Para hadirin sekalian,

Saya pasti semua pihak sedar akan perkara ini. Atas hakikat itulah maka pihak Kerajaan seperti yang termaktub dalam Rancangan Malaysia Kesembilan telah mengambil langkah positif untuk mengolah modal insan atau human capital ini supaya kebolehan seseorang itu dapat dimanfaatkan sehingga ke tahap optimum. Oleh itu, saudara-saudari perlu terus melengkapkan diri dengan apa juga ilmu terkini serta kemahiran menggunakan teknologi semasa seiring dengan ilmu khusus yang telah saudara-saudari pelajari. Saudara-saudari harus terus belajar walaupun ia bukan lagi untuk tujuan memenuhi keperluan program yang diikuti ketika menuntut di sini. Ketahuilah bahawa kita perlu  menyemarakkan semangat pembelajaran sepanjang hayat, yakni sentiasa berusaha untuk mencapai kecemerlangan dalam melaksanakan tugas dan tanggungjawab supaya menjadi insan yang cemerlang dan gemilang.
Di samping itu, saudara-saudari juga diingatkan bahawa apabila sudah berada dalam karier masing-masing nanti, jangan pula sekali-kali lupa tentang etika pekerjaan. Sekiranya saudara-saudari lupa atau lalai, ia bukan sahaja memusnahkan kerjaya yang sedang dibina malah lebih malang ia boleh memusnahkan kesejahteraan kehidupan manusia dan kemurnian alam sejagat. Ingatlah bahawa wang ringgit yang banyak tidak akan memberi makna jika kehidupan kita dan persekitaran tidak tenteram. Oleh yang demikian, saudara-saudari sekalian perlulah menanamkan dalam diri masing-masing semangat untuk bekerja dengan jujur, ikhlas dan sentiasa patuh kepada etika kerja atau profesion masing-masing.

Bagi mengakhiri ucapan ini, saya ingin mengambil kesempatan untuk mengingatkan saudara-saudari terhadap jasa dan sumbangan guru, pentadbir dan kalangan staf sokongan Universiti ini. Mereka inilah yang telah memerah otak dan keringat menyediakan kemudahan, mendidik dan membimbing demi keselesaan serta kejayaan selama saudara-saudari menimba ilmu di sini. Perlulah dikenang bahawa atas daya usaha merekalah maka saudara-saudari kini bergelar graduan. Sumbangan dan jasa mereka semua jangan sekali-kali dilupa walaupun selepas ini mungkin saudara-saudari semua tidak akan bertemu lagi dengan mereka.
Saya sekali lagi mengucapkan tahniah kepada para graduan, ibubapa dan sanak saudara masing-masing. Saya juga ingin mengucapkan syabas kepada para pendidik, para pentadbir dan pekerja Universiti ini kerana atas kesabaran dan ketekunan merekalah para graduan yang menerima ijazah hari ini dapat dilahirkan. Kepada para pekerja yang bekerja keras menyiapkan segala kemudahan dan persiapan sempena istiadat konvokesyen tahun ini, saya mengucapkan terima kasih di atas segala tenaga yang telah dicurahkan bagi memastikan istiadat kita pada tahun ini berjalan lancar dan sempurna.

Kepada tetamu-tetamu kehormat, dif-dif jemputan dan para hadirin sekalian, saya selaku Naib Canselor Universiti ini ingin merakamkan ucapan terima kasih kerana tuan-tuan dan puan-puan sudi melapangkan masa hadir memeriahkan majlis ini.

Sekian. Wabillahi Taufiq Walhidayah Waasalmualaikum Warahmatullahi Wabarokatuh.

